
Meeqqanut suli atualinngitsunut perorsaanikkut inerikkiartuutaasunik ulluunerani 

neqeroorutit pillugit Inatsisartut inatsisissaanni §9 imm. 1 allanngorteqqullugu 

Naalakkersuisut peqquneqarnissaannik Inatsisartut aalajangiiffigisassaattut 

siunnersuut. Taamaalilluni meeqqat illugiimmik angajoqqaallit, tamarmik 

sulisimappata imaluunniit ilinniartuuppata, kommunep ulluunerani paaqqinniffiinut 

ulluuneranilu paarsisarfinnut utaqqisut allattorsimaffianni meeqqanut kisimiittunik 

angajoqqaalinnut sulisimappata imaluunniit ilinniartuuppata assigiimmik 

pineqarnissaat angujumallugu. 

(Siumup Inatsisartunut ilaasortaatitai) 

Meeqqanut suli atualinngitsunut perorsaanikkut inerikkiartuutaasunik ulluunerani 

neqeroorutit pillugit Inatsisartut inatsisissaat allanngorteqqullugu Naalakkersuisut 

peqquneqarnissaannik Inatsisartut aalajangiiffigisassaattut siunnersuut. Inatsisip 

allanngortinneratigut qulakkeerneqassaaq, kalaallit nunani allani ilinniartut 

qitornaasa kommunip meeqqeriviutaanut ulluuneraniluunniit angerlarsimaffinni 

paaqqinnittarfinnut utaqqisunut allanut naleqqiullugu sallinngortinneqartalernissaat 

ilinniartup Kalaallit Nunaanni sullivimmi imaluunniit oqartussaaffiit arlaanni 

sulilernissaminut isumaqatigiissuteqarluni takutissinnaappagu. 

Inatsisartunut ilaasortaq Malene Vahl Rasmussen, Demokraatit 

Partii Naleqqammit siunnersuuteqartut Siumup Inatsisartunut ilaasortaatitai taamatullu 

Malene Vahl Rasmussen, Demokraatit qujaffigerusuppatsigit siunnersuuteqarnissinnut 

meeqqat suli atualinngitsunut perorsaanikkut inerikkiartuutaasunik ulluunerani neqereerutit 

pillugit Inatsisartut inatsisaanni § 9, imm. 1-imi tulleriissaarisarnermik malittarisassanik 

allannguisoqarnissaanik siunnersuutit imaqarlutik. 

Naalakkersuisut akissuteqarnerminni pineqartoq pillugu tulleriissaarisinnaaneq 

nutarternissaanut taamatullu oqallinnissaq ilassilluarpaat aaliangersakkat tassunga 

attuumassuteqartut annertunerusumik allannguuteqaratik 1978-imiit atuummata.  

Nunatsinni ilaqutariit meerartallit pitsaanerusumik atugaqarnissaat 

pingaaruteqarluinnarput, taamatullu avataaniit ilinniagaqareerlutik angerlatussat 

eqqarsaatigalugit periarfissat pitsanngorsaaffiginissaat pingaaruteqarpoq, 

meeqqerivineqarnerinnaq pinnagu kisianni aamma ineqarnikkut meeraasalu pitsaasumik 

atuarfeqarnissaat, taamatullu peqqinnissaqarfimmiit kiffartuunneqarnerat il. Il. 

Kalaallit nuna allani ilinniartut kisimik taamatut pitsanngorsaaviginiarneqarnerat soorunami 

eqqarsariaqarnarpoq, Nunatta iluani sumiiffimmiit soorlu isorliunerusuniit ilinniarlutik 

illoqarfimmut allamut ilinniariartornerini sooq taakku ajornerusumik inissinneqassappat. 

Inuiaqatigiinni maannakkut sumiiffikkaartumik tulleriaarisarnerit ingerlattassarsimasaat 

qiviaraanni Partii Naleqqamiit isumaqarpugut meeqqeriviit naammattut pigisariaqarigut, 

innutaasut periarfissamik taamaattumk atuerusuttut naapertuunnerusumik inissaqarnissaat 

eqqarsaatigalugu. 

Avannaani maannakkut aalisartoqarfissuanngortuni aalisartut meeraasa 

meeqqeriveqarnikkut pitsaanerusumik aaqqissuussiffiginissaat pingaarteqartorujussuit 

ilagaat.  

Nunaqarfinni fabrikkiliorfiusuni ilanngullugu pilersaarutinut ilanngunneqartarlutik tamakku 

ilanngullugit sanaartorneqartarnissaat pingaaruteqartorujussuuvoq 

pilersaarutigiinnarnanagit aningaasaliiffigisarnissaat, taamaammat tamakku ilanngullugit 

tulleriaarisarnermi eqqartuisarnermi aporfinngortartut annikinnerpaaffiminiissaat 

ilanngullugit suliarisariaqartut isuamaqarpugut. 

Partii Naleqqamiit isumaqarpugut meeqqat suli atualinngitsut ulluunerani 

paaqqinnittarfinniittarnissaanik tulleriissaarinermik nutaamik qanoq 

tulleriaarisoqassanersoq aningorniarlugu pitsaasumik pilersarusiortoqarlunilu qanoq 

iliuuseqartoqartariaqartoq meeqqeriviit naammattut piginissaanut.  

Tamannalu ilanngullugu suliarineqassasoq innersuussutigalugu siunnersuuteqartut 

naaperiarlugit naalakkersuisut allannguutissatut siunnersuutaat nassuiaammik 

saqqummiussinissaq inatsisartut ukiakkut 2020-imi ataatsimiinneranni pissasoq meeqqat 

suli atualinngitsut perorsaanikkut inerikkiartuutaasunik ulluunerani neqeroorutit pillugit. 

Taamatut oqaaseqarluta siunnersuuteqartut siunnersuutaat sukumiinersumik 

nalilersorlugulu suliareqqinnissaanik tikkuussisumik Naalakkersuisut allannguutissamik 

siunnersuutaat tapersersorlutigu ataatsimiititaliamut susassaqartumi suliarineqarnissaa 

innersuussutigaarput. 

 

 

 


